განმარტებითი ბარათი
 „საქართველოს მთავრობასა და ქვეყნის მთავრობას შორის ლეგალური დროებითი  (ცირკულარული) შრომითი მიგრაციის სფეროში თანამშრომლობის შესახებ“ სამოდელო შეთანხმების პროექტის თაობაზე

1. ინფორმაცია სამართლებრივი აქტის პროექტის შესახებ 

ცირკულარული მიგრაცია გულისხმობს ქვეყნებს შორის ადამიანების მიმოსვლას, მათი  დროებითი დასაქმების მიზნითა და წარმოშობის ქვეყანაში დაბრუნების პირობით. ცირკულარული მიგრაციის ხელშეწყობა, ერთი მხრივ, განაპირობებს საქართველოდან უკანონო მიგრაციის შემთხვევების შემცირებას, ხოლო მეორე მხრივ - წარმოადგენს კარგ შესაძლებლობას იმ მოქალაქეებისთვის, ვისაც სურს საზღვარგარეთ მუშაობა და საკუთარი კვალიფიკაციის ამაღლება/სრულყოფა, საქართველოში შემდგომი დასაქმების უზრუნველსაყოფად. სახელმწიფოს მხრიდან ცირკულარული მიგრაციის მხარდაჭერის შემთხვევაში, საქართველოსთვის და მიმღები ქვეყნისთვის მოსალოდნელი დადებითი შედეგებია:
· არალეგალური მიგრაციის ლეგალურ ჩარჩოებში მოქცევა, ასევე თავშესაფრის მაძიებელთა და დანაშაულებრივ ქმედებებში ჩართული პირების რაოდენობის შემცირება;
· მიმღებ და დონორ ქვეყნებს შორის ეკონომიკური კავშირების განვითარების ხელშეწყობა;
· მიმღები ქვეყნის ადგილობრივი შრომის ბაზრის დეფიციტის შევსება  წინასწარ შერჩეული მოთხოვნადი კომპეტენციების მიხედვით შესაბამისი კვალიფიციური კადრებით;
· ჭარბი სამუშაო ძალის საზღვარგარეთ დროებითი დასაქმება და ქვეყნის შიგნით უმუშევრობის პრობლემის შერბილება;
· შრომითი მიგრანტების უფლებების დაცვა, მათი შემოსავლების ზრდა და ფულადი გზავნილების მატება;
· საზღვარგარეთ მუშაობისას დაგროვილი ცოდნისა და გამოცდილების გამოყენება საქართველოში; 
ცირკულარული მიგრაციის სფეროში სხვადასხვა ქვეყანასთან თანამშრომლობის განვითარების ერთ-ერთ მნიშვნელოვან ინსტრუმენტს წარმოადგენს ორმხრივი შეთანხმების გაფორმება. 
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ მოამზადა  „საქართველოს მთავრობასა და ქვეყნის მთავრობას შორის ლეგალური დროებითი  (ცირკულარული) შრომითი მიგრაციის სფეროში თანამშრომლობის შესახებ“ სამოდელო შეთანხმების პროექტი, რომელიც  ცირკულარული მიგრაციის სფეროში ორმხრივი თანამშრომლობის გაღრმავებასა და ამ მიზნით შესაბამისი სამართლებრივი და ორგანიზაციული სისტემის შექმნას ითვალისწინებს. სამოდელო შეთანხმება მიზნად ისახავს მიგრაციული პროცესების მართვასა და ეფექტიანობის გაზრდას,  როგორც წარმოშობის, ისე მიმღები ქვეყნებისათვის, ასევე ლეგალური დროებითი (ცირკულარული) შრომითი მიგრაციის სქემის შემუშავებას და შრომითი მიგრანტების უფლებების დაცვას. 
შეთანხმებაში განსაზღვრულია ლეგალური დროებითი (ცირკულარული) შრომითი მიგრაციის  ორგანიზებისათვის საჭირო ინფორმაციის გაცვლის პროცედურა, კანდიდატების შერჩევისა და დასაქმების პირობები, სამუშაო ვიზის გაცემის წესები, შრომითი მიგრანტების გამგზავრებისა და დაბრუნების პროცედურა, ასევე სხვა მნიშვნელოვანი საკითხები, რომლებიც უზრუნველყოფს აღნიშნული პროცესის ეფექტიან მართვას.
სამოდელო შეთანხმების პროექტი გადაეცემა პარტნიორ-სახელმწიფოებს, ტექსტზე მოლაპარაკებების დაწყების მიზნით. მოლაპარაკებების შედეგად, შესაძლებელია, შეთანხმების ტექსტში შეტანილ იქნას ცვლილებები როგორც საქართველოს, ისე პარტნიორი-სახელმწიფოს მხრიდან. შეთანხმების საბოლოო პროექტი გაივლის შიდასახელმწიფო პროცედურებს, მისი შემდგომი ხელმოწერის მიზნით.
2. პროექტის მიღებით გამოწვეული საფინანსო ეკონომიკური შედეგების გაანგარიშება
შეთანხმება არ გამოიწვევს ბიუჯეტიდან დამატებითი სახსრების გამოყოფას.
3. პროექტის მოსალოდნელი შედეგები
აღნიშნული შეთანხმება საქართველოსა და ქვეყნის მოქალაქეებს მისცემს შესაძლებლობას დასაქმდნენ უცხო ქვეყანაში ლეგალურად და სამუშაო პროცესში განავითარონ და აიმაღლონ საკუთარი კვალიფიკაცია, ხოლო დაბრუნების შემდეგ ეს ცოდნა გამოიყენონ საკუთარი ქვეყნის შრომის ბაზარზე ან/და გაუზიარონ ქვეყანაში არსებულ სხვა სპეციალისტებს.
შესაბამისად, მსგავსი ტიპის შეთანხმება მოგებულს ტოვებს პროცესში მონაწილე ყველა მხარეს, როგორც სახელმწიფოებს ისე თვითონ პროცესში მონაწილე შრომით მიგრანტებს.
4. პროექტის განხორციელების ვადები
წინამდებარე შეთანხმება გაფორმდება განუსაზღვრელი ვადით.
წინამდებარე შეთანხმება ძალაში შედის მხარეთა მიერ ამ შეთანხმების ძალაში შესვლისათვის აუცილებელი შიდასახელმწიფოებრივი პროცედურების დასრულების შესახებ,  დიპლომატიური არხების მეშვეობით უკანასკნელი წერილობითი შეტყობინების მიღების დღიდან მომდევნო თვის პირველ დღეს.
5. პროექტის ავტორი და წარმდგენი
შეთანხმების პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

